
Монгол Улсын Их Хурлын 2021 оны хаврын ээлжит чуулганы

4 дүгээр сарын 30-ны өдөр /Баасан гараг/-ийн

нэгдсэн хуралдааны товч тэмдэглэл


Улсын Их Хурлын дарга Г.Занданшатар ирц, хэлэлцэх асуудлын дарааллыг танилцуулж, хуралдааныг даргалав. 

Коронавируст халдвар /КОВИД-19/-ын цар тахлын нөхцөл байдалтай холбогдуулан Засгийн газраас Гамшгаас хамгаалах тухай хуулийн дагуу бүх нийтийн бэлэн байдлын зэрэгт шилжүүлсэн тул Монгол Улсын Их Хурлын чуулганы хуралдааны дэгийн тухай хуулийн 6 дугаар зүйлд зааснаар Улсын Их Хурлын чуулганы нэгдсэн хуралдааныг цахим хэлбэрт шилжүүлж, Улсын Их Хурлын дарга Г.Занданшатар, Улсын Их Хурлын дэд дарга С.Одонтуяа, Улсын Их Хурал дахь Ардчилсан намын бүлгийн дарга Д.Ганбат, Хууль зүйн байнгын хорооны дарга С.Бямбацогт, Ёс зүй, сахилга хариуцлагын байнгын хорооны дарга Б.Бат-Эрдэнэ, Улсын Их Хурлын гишүүн Ш.Адьшаа, Г.Ганболд, Ж.Мөнхбат, Н.Наранбаатар, Т.Энхтүвшин нар “Их хуралдай” танхимаас, бусад гишүүд MyParliament программ болон цахим хуралдааны программыг ашиглан чуулганы нэгдсэн хуралдаанд цахимаар оролцов.
Хуралдаанд ирвэл зохих 75 гишүүнээс 41 гишүүн цахим хуралдааны программын ирцэд бүртгүүлж, 54.6 хувийн ирцтэйгээр хуралдаан 14 цаг 08 минутад Төрийн ордны “Их хуралдай” танхимд эхлэв.

Чөлөөтэй: С.Амарсайхан, Б.Бейсен, Ж.Ганбаатар, Х.Нямбаатар, Л.Оюун-Эрдэнэ;

Эмнэлгийн чөлөөтэй: Б.Пүрэвдорж;

Тасалсан: Д.Батлут, Н.Ганибал, Ц.Даваасүрэн, Ц.Мөнх-Оргил, Г.Мөнхцэцэг, М.Оюунчимэг, Ц.Туваан, О.Цогтгэрэл.
Нэг.Монгол Улсын Ерөнхий сайдын мэдээлэл /Усны нөөц ашиглалтын өнөөгийн байдал, цаашид авч хэрэгжүүлж байгаа арга хэмжээний талаар/

Ерөнхий сайдын мэдээлэлтэй холбогдуулан Байгаль орчин, аялал жуулчлалын сайд Н.Уртнасан, Байгаль орчин, аялал жуулчлалын яамны Ногоон хөгжлийн бодлого, төлөвлөлтийн газрын дарга Л.Эрдэнэбулган, мөн яамны Хуулийн хэлтсийн дарга Д.Хэрлэнчимэг, Байгаль орчны үнэлгээ, аудитын хэлтсийн дарга Г.Энхмөнх, Усны газрын дарга Ш.Мягмар нар “Их хуралдай” танхимаас оролцов.

Хуралдаанд Улсын Их Хурлын Тамгын газрын Тэргүүн дэд дарга Н.Цогтсайхан, Хууль, эрх зүйн газрын дарга Э.Түвшинжаргал, Хяналт шалгалт, үнэлгээний газрын зөвлөх С.Эрдэнэчимэг, референт Ж.Монголжингоо нар байлцав.

Монгол Улсын Их Хурлын чуулганы хуралдааны дэгийн тухай хуулийн 109 дүгээр зүйлийн 109.10-т заасны дагуу Байгаль орчин, аялал жуулчлалын сайд Н.Уртнасан Усны нөөц ашиглалтын өнөөгийн байдал, цаашид авч хэрэгжүүлж байгаа арга хэмжээний талаар мэдээлэл хийв.

Мэдээлэлтэй холбогдуулан Улсын Их Хурлын гишүүн Ш.Адьшаа, С.Одонтуяа, Д.Бат-Эрдэнэ нарын цөөнхийн төлөөллийн тавьсан асуултад Байгаль орчин, аялал жуулчлалын сайд Н.Уртнасан, Байгаль орчин, аялал жуулчлалын яамны Ногоон хөгжлийн бодлого, төлөвлөлтийн газрын дарга Л.Эрдэнэбулган, Усны газрын дарга Ш.Мягмар  нар “Их хуралдай” танхимаас хариулж, тайлбар хийв.

Чуулганы нэгдсэн хуралдаанд Байгаль орчин, аялал жуулчлалын сайд Н.Уртнасан Усны нөөц ашиглалтын өнөөгийн байдал, цаашид авч хэрэгжүүлж байгаа арга хэмжээний талаар мэдээлэл хийлээ.

Улсын Их Хурлын дарга Г.Занданшатар үг хэлэв.


Уг асуудлыг 14 цаг 53 минутад хэлэлцэж дуусав.

Чуулганы нэгдсэн хуралдааны зохион байгуулалтыг Улсын Их Хурлын Тамгын Тэргүүн дэд дарга Н.Цогтсайхан, Хууль, эрх зүйн газрын дарга Э.Түвшинжаргал, мөн газрын Хуралдаан зохион байгуулах хэлтсийн дарга Г.Агар-Эрдэнэ, шинжээч М.Номиндулам, С.Энхзаяа нар болон техник хангамжийн зохион байгуулалтыг Мэдээллийн технологийн хэлтсийн дарга Ж.Элбэгсайхан, референт Ч.Тунгалаг нар хариуцан ажиллав. 

Хуралдаан 45 минут үргэлжилж, 75 гишүүнээс 41  гишүүн хүрэлцэн ирж, 54.6 хувийн ирцтэйгээр 14 цаг 53 минутад өндөрлөв.  

Тэмдэглэлтэй танилцсан:
ЕРӨНХИЙ НАРИЙН 

БИЧГИЙН ДАРГА





Л.ӨЛЗИЙСАЙХАН

  

Тэмдэглэл хөтөлсөн:
ХУРАЛДААНЫ ТЭМДЭГЛЭЛ

ХӨТЛӨХ АЛБАНЫ ШИНЖЭЭЧ



Б.БАТГЭРЭЛ
МОНГОЛ УЛСЫН ИХ ХУРЛЫН 2021 ОНЫ ХАВРЫН ЭЭЛЖИТ ЧУУЛГАНЫ
4   ДҮГЭЭР САРЫН 30-НЫ ӨДӨР /БААСАН ГАРАГ/-ИЙН НЭГДСЭН ХУРАЛДААНЫ ДЭЛГЭРЭНГҮЙ ТЭМДЭГЛЭЛ

          Г.Занданшатар: Улсын Их Хурлын гишүүдийн энэ өдрийн амгаланг айлтгая. Дэлхийн эрүүл мэндийн байгууллага, Засгийн газар, Улсын онцгой комисс, мэргэжлийн байгууллагуудаас КОВИД-19 цар тахлын онцгой нөхцөл байдалтай холбогдуулан гаргасан зөвлөмж шийдвэр, онцгой нөхцөлд хэрэглэгдэх хуралдааны дэгд заасны дагуу Улсын Их Хурлын гишүүд цахим хуралдааны программыг ашиглан ирцээ бүрдүүлж, нэгдсэн хуралдаанд цахимаар оролцож байна.
Улсын Их Хурлын гишүүдийн өдрийн амгаланг айлтгая. Ингээд цахимаар 37 гишүүн оролцож байна. Танхимд 4 гишүүн оролцож байна. Ингээд ирц бүрдсэн байна. Улсын Их Хурлын 2021 оны хаврын ээлжит чуулганы 4 дүгээр сарын 30-ны өдрийн үдээс хойших нэгдсэн хуралдаан нээснийг мэдэгдье.
Чуулганы нэгдсэн хуралдаанаар хэлэлцэх асуудлыг танилцуулъя.
Монгол Улсын Ерөнхий сайдын мэдээлэл Усны нөөц ашиглалтын өнөөгийн байдал, цаашид авч хэрэгжүүлж байгаа арга хэмжээний талаар сонсоно. Ингээд хэлэлцэх асуудалдаа оръё.
Усны нөөц ашиглалтын өнөөгийн байдал, цаашид авч хэрэгжүүлж байгаа арга хэмжээний талаар Монгол Улсын Ерөнхий сайдын мэдээллийг Байгаль орчин, аялал жуулчлалын сайд Нямжавын Уртнасан танилцуулна. 

Уртнасан сайдыг индэрт урьж байна.
Н.Уртнасан: Улсын Их Хурлын дарга, Улсын Их Хурлын эрхэм гишүүд ээ, Та бүхэнд энэ өдрийн мэндийг хүргэе.
Монголчууд бид усыг амьдралын эх булаг, үүсэл, хөгжил, оршихуйн учир шалтгаан гэж дээдлэн чандмань эрдэнэтэй зүйрлэдэг. Манай ард түмний хөгжил дэвшил, соёл иргэншил, уламжлалт зан үйл, нийгмийн сонголт нь огцом өөрчлөгдөж усны хэрэглээ, ашиглалт эрс өсөн нэмэгдэж байгаа нь олон шинэ асуудал, олон шинэ сорилтыг дагуулж байна. Аливаа улс орон хот, суурин газрын нийгэм, эдийн засгийн тогтвортой хөгжил, аюулгүй байдлын баталгаа нь цэвэр, цэнгэг усны нөөцийн зүй зохистой ашиглалт, хамгаалалт, усны нөөцийн зөв менежмент, сайн засаглалтай шууд холбоотой.
Өнөөгийн байдлаар Монгол Улсад “Алсын хараа-2050” Монгол Улсын урт хугацааны бодлого, “Монгол Улсын үндэсний аюулгүй байдлын үзэл баримтлал”, “Ус” үндэсний хөтөлбөр, “Монгол Улсын усны нөөцийн нэгдсэн менежментийн төлөвлөгөө” зэрэг бодлогын баримт бичиг, усны талаарх харилцааг зохицуулсан 6 гол хууль, 30 гаруй дүрэм, журам, норм, аргачлал, 130 гаруй үндэсний стандарт мөрдөгдөж байна. Усны нөөцийг хэмнэлттэй, зохистой ашиглах, хаягдал усыг цэвэрлэж дахин ашиглахыг эдийн засгийн хөшүүргээр дэмжих тогтолцоог бүрдүүлэх зорилгоор 2019 онд Ус бохирдуулсны төлбөрийн тухай хуульд нэмэлт, өөрчлөлт оруулах тухай хуулийн төслийг Улсын Их Хурлаар батлуулж, 2020 оноос хойш хэрэгжүүлж байна. Энэ оны эхний улирлын байдлаар 2800 орчим аж ахуйн нэгж, байгууллагад хаягдал усны дүгнэлт гаргаж 124.9 сая төгрөгийг ноогдуулаад байна. Мөн 2020 онд усны засаглалыг бэхжүүлэх ажлын хүрээнд Усны тухай хуульд нэмэлт, өөрчлөлт оруулах хуулийг Улсын Их Хурлаар батлуулж, Засгийн газрын 121 дүгээр тогтоолоор Засгийн газрын хэрэгжүүлэгч агентлаг Усны газрыг байгуулж үйл ажиллагаагаа явуулж эхлээд байна.
Усны салбарт хэрэгжүүлж байгаа чухал ажлуудын нэг бол гол мөрний урсац бүрэлдэх эхийг тусгай хамгаалалтад авах, усны сан бүхий газарт хамгаалалтын бүс тогтоож, дэглэмийг мөрдүүлэхэд онцгойлон анхаарч, холбогдох дүрэм, журмыг батлан хэрэгжүүлж байна. Өнөөдрийн байдлаар гол мөрний урсац бүрэлдэх эхийн 50 хувийг улсын тусгай хамгаалалтад аваад байна. Байгалийн нөөц ашигласны төлбөрийн тухай хуулийн дагуу усны нөөцийн төлбөрт жилдээ 40-47 тэрбум төгрөгийг орон нутгийн төсөвт төвлөрүүлдэг. Орлогын хэмжээ жил бүр өсөн нэмэгдэж байгаа. Гэвч ус, рашааны нөөц ашигласны төлбөрийн орлогын 35-аас доошгүй хувийг ус, усан орчныг хамгаалах, нөөцийг нөхөн сэргээх ажилд зарцуулах тухай хуулийн хэрэгжилт туйлын хангалтгүй байна.
Тухайлбал, 2020 онд 45.1 тэрбум төгрөгийн орлого төвлөрсөн ба 15.8 тэрбумаас багагүй хөрөнгийг усны нөөцийг хамгаалах, нөхөн сэргээх зохистой менежментэд зарцуулахаас 9.2 тэрбум төгрөгийг зарцуулсан байна. Сүүлийн 40 гаруй жилийн судалгаагаар Монгол орны нутаг дэвсгэрт олон жилийн дунджаар 608.4 км/куб усны нөөц бүрэлдэн бий болдог байсан бол дэлхийн дулаарал, уур амьсгалын өөрчлөлтийн улмаас мөнх цас, мөсөн голын эзлэх талбай багасаж, зузаан нь нимгэрсний улмаас 564.800 км/куб болон багасаж байна. 2020 оны байдлаар 180 нуур тойром, 116 гол горхи, 381 булаг шанд хатаж ширгэсэн байна.
Манай орны ус ашиглалт хэрэглээ жилд 500 гаруй сая метр.куб байдаг. Сүүлийн жилд 570-590 сая куб.метр болж нэмэгдсэн байна. Хүн амын өсөлт, хотжилт, уул уурхай, аж үйлдвэр, хөдөө аж ахуйн хөгжлийн хурдац, төлөвлөлтийг харгалзан гол ус хэрэглэгчдийн хэтийн төлөвийг тоймлон тооцож үзэхэд 2030 онд ус хэрэглээ 2-3 дахин нэмэгдэх төлөвтэй байна.
Монгол Улсыг хөгжүүлэн таван жилийн үндсэн чиглэл, Засгийн газрын 2020-2024 оны үйл ажиллагааны хөтөлбөрт туссан усны бодлогын гол зорилтууд нь хүн амын ундны ус хангамж, үйлдвэрлэлийн усны хэрэгцээг хүртээмжтэй, тогтвортой хангах нөхцөлийг бүрдүүлж, усны нөөцийн нэгдсэн менежментийг хэрэгжүүлж, томоохон гол мөрөнд ус урсцын тохируулга хийж, хур тундасны усыг хуримтлуулах замаар гадаргын усны ашиглалтыг сайжруулах, хэмнэлттэй хэрэглээг төлөвшүүлж, үр ашгийг нэмэгдүүлэх, уснаас үүдэлтэй гамшиг, эрсдэлээс хамгаалах, дэлхийн цэнгэг усны гол эх үүсвэрийн нэг болох Хөвсгөл нуурын эко системийг хамгаалах зэрэг үндсэн үйл ажиллагаанд чиглэгдэж байна. Засгийн газрын 193 дугаар тогтоолоор Хөвсгөл нуурт живсэн машин, техникийг илрүүлэх суурь судалгаа хийх ажилд шаардагдах 2 тэрбум төгрөгийн төсвийг Засгийн газрын нөөц сангаас гаргахаар шийдвэрлэсэн. Ерөнхий сайдын 117  дугаар захирамжаар нуурт живсэн машин, техникийг илрүүлэх ажлын хэсгийг байгуулах бид ажиллаж байна.
Монгол Улс уур амьсгалын өөрчлөлтөд хамгийн ихээр өртөж байгаа арван улс орны нэг болоод байгаа билээ. Иймээс уур амьсгалын өөрчлөлтөд дасан зохицохын тулд усны нөөцийг хуримтлуулах зайлшгүй шаардлага үүсэж байна. Монгол орны гадаргын усны хуримтлал бий болгох, урсцын тохируулга хийх замаар усны нөөцийг нэмэгдүүлэх техникийн төсөөллийг “Хөх морь” төслийн хүрээнд 33 байршилд боловсруулж, үүнээс барилга угсралтын ажлыг гүйцэтгэх боломжтой эдийн засаг, нийгмийн хувьд ач холбогдолтой арван байршлын нарийвчилсан тооцоо судалгааг Байгаль орчин, аялал жуулчлалын яам хийж гүйцэтгээд байна.
Тухайлбал, Орхон голоос Онги голын урсцыг тэтгэж Улаан нуурын усны түвшинг нэмэгдүүлж, улмаар говийн бүсийн хүн ам, уул уурхай, хөдөө аж ахуйн үйлдвэрлэлийг усаар хангах, эрчим хүч үйлдвэрлэх, Онги голын урсац нэмэгдүүлэх “Орхон, Онги” төслийн техник, эдийн засгийн үндэслэлийг 2020 онд 2 тэрбум төгрөгөөр боловсрууллаа. Энэхүү бүтээн байгуулалтын ажлыг хийж гүйцэтгэхэд 600 орчим тэрбум төгрөг шаардлагатай байгааг судалгаагаар тогтоосон.
Дээрх арван байршилд төслүүдийг үе шаттайгаар хэрэгжүүлэхэд төр, хувийн хэвшлийн уул уурхай, эрчим хүч болон бусад үйлдвэрлэл, салбар хоорондын үр ашигтай хамтын ажиллагаа чухал ач холбогдолтой байгааг онцлон хэлэхийг хүсэж байна. Монгол Улсын үндэсний аюулгүй байдал, хүн амын өсөлт, эдийн засгийн тогтвортой хөгжлийг хангах, уур амьсгалын өөрчлөлтөд дасан зохицохын тулд ус хангамжийг сайжруулах, усны нөөцийг нэмэгдүүлэх зорилгоор дараах арга хэмжээнүүдийг зайлшгүй авах шаардлага үүсэж байна.
Үүнд Засгийн газрын мөрийн хөтөлбөр болон урт, дунд хугацааны бодлогыг хэрэгжүүлэхтэй холбоотой хөрөнгө, төсвийн асуудлыг бүрэн шийдвэрлэх, гадаргын усыг хуримтлуулан усны нөөцийг нэмэгдүүлэх, усан цогцолбор байгуулах ажилд шаардлагатай хөрөнгийг шийдвэрлэх, говь, хээрийн бүсийн газрын доорх цэнгэг усны ордуудыг улсын тусгай хамгаалалтад авах, уул уурхайн олборлох, баяжуулах, боловсруулах үйлдвэр, хүнд үйлдвэрүүдэд 2030 оноос эхлэн газрын доорх ус ашиглуулахгүй байх, энэ хугацаанд гадаргын усаар хангах төслүүдийн бүтээн байгуулалтын ажлыг эхлүүлж ашиглалтад оруулах, Улаанбаатар хотын усан хангамжид газрын доорх уснаас гадна гадаргын усны нөөцийг ашиглах хосолмол эх үүсвэртэй болгох, хот, суурингийн байгууламжуудыг шинээр барих, өргөтгөх, шинэчлэх төслийг үе шаттай хэрэгжүүлэх, усны салбарын мэргэжлийн боловсон хүчнийг бэлтгэх, давтан сургах, “Ус” үндэсний хөтөлбөр, усны менежментийн нэгдсэн төлөвлөгөөнд тусгагдсан бүтээн байгуулалтын ажлуудыг цаг хугацаанд нь зөв төлөвлөн хэрэгжүүлэх шаардлагатай байна.
Эрхэм гишүүд ээ,
Монгол орны усны нөөц, ашиглалтын өнөөгийн байдал, цаашид шийдвэрлэх шаардлагатай асуудлуудын талаар та бүхэнд товч танилцууллаа. Анхаарал тавьсанд баярлалаа. 
Г.Занданшатар: Мэдээлэлтэй холбогдуулан Байгаль орчин, аялал жуулчлалын сайд болон Засгийн газрын гишүүдээс асуулт асууж, үг хэлэх цөөнхийн бүлгийн гишүүд бүртгүүлнэ. Одонтуяа гишүүнээр танхимд тасаллаа. Цахимаар байхгүй байна. Ингээд энэ хоёр гишүүнээр асуулт тасаллаа. Ингээд эрхэм гишүүн Ширнэнбаньдын Адьшаа.
Ш.Адьшаа: Засгийн газраас усны бодлогын талаар явуулж байгаа мэдээллийг сонслоо. Ус ашиглах, усны менежмент явуулах асуудал бол өнөөдөр төрийн бодлогын хамгийн чухал нэг асуудал байх ёстой. Бид нарт өнөөдөр байгаль ертөнц, байгаль, экологийн тэнцвэрт байдал алдагдах ийм аюул нүүрлээд байгаа. Говийн бүс, хангайн бүсийн ус ашигласны төлбөр ялгаатай үнэ тарифын нөхцөл бий болгосон байгаа. Энэ нь ямар учиртай юм бэ гэдэг талаар тайлбар сонсъё.
Өнөөдөр уул уурхайд маш их хэмжээний ус ашигладаг. Энэ ус ашиглалтын улмаас байгаль орчин бохирдох, байгаль орчны экологийн тэнцвэр алдагдах ийм аюул нүүрлээд байгаа. Ус ашиглалтыг байгаль орчинд уул уурхайн талаар усны менежментийн талаар цаашид ямар ажил явуулах вэ гэдэг ийм асуулт байна. Газрын гүний усыг ашиглуулахыг 2030 оноос болиулах тийм бодлого барьж байгаа юм байна. Энийг 2025 он болгож наашлуулах ийм боломж байгаа юу?
“Оюу толгой” төсөлд газрын гүний усыг ашиглаж байгаа. Энэ газрын гүний усыг ашигласнаас үүдэн гарах хор хохирлыг тооцож гаргасан ийм асуудал байгаа юу? Бид өнөөдөр “Оюу толгой” төслийн тухай ярихдаа хөрөнгө мөнгө, гэрээ хэлэлцээрийн л тухай яриад байгаа болохоос биш, байгаль орчныг хамгаалах, усыг хамгаалах талаар юм их учир дутагдалтай байгаа. Газрын гүний усыг ашиглах.
Г.Занданшатар: Адьшаа гишүүнд нэмэлт 1 минут өгье.
Ш.Адьшаа: Газрын гүний усыг одоо “Оюу толгой” төсөлд ашиглаж байгаа. Энэ асуудалд өнөөдөр тодорхой мэдээллүүдийг авч байгаа. Гэхдээ говийн газрын гүний усыг ашигласнаас үүдэн гарах хор хохирлын тухай өнөөдөр ямар бодлого байна вэ? Энэ талаар үүдэн гарах хор хохирлыг тооцсон, байгаль, экологийн тэнцвэр алдагдах ийм эрсдэл үүссэн тухай нутгийн иргэд, янз бүрийн байдлын, олон улсын байгууллагаас ч гэсэн ийм мэдээллүүд байдаг юм байна. Энэ талаар Байгаль орчны яам ямар бодлого цаашид барих вэ? Гадаргын усыг ашиглах талаар “Оюу толгой” төсөл дээр ямар бодлогыг цаашид явуулах вэ гэсэн ийм тодорхой асуудлуудад хариу авъя.  
Г.Занданшатар: Байгаль орчин, аялал жуулчлалын сайд Уртнасан.
Н.Уртнасан: Адьшаа гишүүний асуултад хариулъя. Өнөөдрийн байдлаар усны 29 ай сав газраас гүний усны нөөц нь тогтоогдсон газруудаас уул уурхайн үйлдвэрлэлд гүний ус ашиглах ийм зөвшөөрлийг тодорхой үе шаттайгаар өгч байгаа. Засгийн газрын 326, 327 дугаар тогтоолоор усны экологи, эдийн засгийн суурь үнэлгээг тогтоож өгсөн. Энэ үнэлгээ бол 2013 онд. Ус ашиглалтын итгэлцүүрийн хувь хэмжээг 2013 онд Засгийн газрын 327 дугаар тогтоолоор баталж өгсөн байгаа.
Ингэж тогтоохдоо усны экологи, эдийн засгийн үнэлгээний хамгийн багаар буюу 20 хувиар тогтоохоор ингэж шийдвэрлэсэн. Ашиглалтын итгэлцүүрийн 1.2-10 хувьтай байдаг. 1.2-оор тогтоосон байгаа. “Оюу толгой” дээр бол Галба-Өөш- Долоодын говийн сав газрын усыг ашигладаг. Өнөөдрийн байдлаар 20 хувиар тооцоход 1598 төгрөгөөр ингэж тооцож байгаа. Яг энэ сав газраас өнөөдрийн байдлаар 17 аж ахуйн нэгж уул уурхайн үйлдвэрлэлийн үйл ажиллагаа явуулж байгаа. Тэгээд бид нар найм, есөн жилийн өмнө батлагдсан энэ үнийг үе шаттайгаар нэмэгдүүлэх бодлогыг баримталж байгаа. Үнэ нэмэх үндсэн чиг үүрэг бол Байгаль орчны үндсэн чиг үүрэгт байхгүй. Энэ бол Засгийн газрын тогтоолоор үнийг тогтоодог ийм журамтай. Цаашдаа бид 326, 327 дугаар тогтоолд өөрчлөлт оруулах замаар ус ашиглалтын төлбөрийг нэмэгдүүлэх ийм чиглэлээр ажиллаж байгаа.
 Г.Занданшатар: Ажлын хэсгийг танилцуулъя. Байгаль орчин, аялал жуулчлалын яамны Ногоон хөгжлийн бодлого, төлөвлөлтийн газрын дарга Эрдэнэбулган, Хуулийн хэлтсийн дарга Дангаасүрэнгийн Хэрлэнчимэг, тус яамны Байгаль орчны үнэлгээ, аудитын хэлтсийн дарга Ганболдын Энхмөнх, Усны газрын дарга Шарын Мягмар.
Лувсандоржийн Эрдэнэбулган хариулах уу?
Л.Эрдэнэбулган: Баярлалаа. Адьшаа гишүүний асуултад нэмэлт хариулт өгье. Байгаль орчин, аялал жуулчлалын яамны Ногоон хөгжлийн бодлого, төлөвлөлтийн газрын дарга Эрдэнэбулган. Говь, хангайн ус ашигласны төлбөрийн ялгааг сая Байгаль орчин, аялал жуулчлалын сайд тайлбарлачихлаа. Энэ дээр бол усны сав газрын онцлогоос гадна ус ашиглалтын итгэлцүүрээс хамааруулж газрын болон гадаргын усны төлбөрийг харилцан адилгүй тогтоодог байгаа. Уул уурхай дээр та бас төвлөрч асууж байх шиг байна. Уул уурхай дээр баримтлах усны бодлого гэвэл тухайн уул уурхайн төсөл маань батлагдсан газрын доорх нөөцөөс ус ашиглалтаа хангаж байгаа. Батлагдсан нөөц гэдэг нь “Оюу толгой” дээр бол 917 литр секундийн батлагдсан нөөцтэй, гүний болон газрын доорх усны орд. Энэ 917 литр секунд нөөцийг давуулаагүй тохиолдолд тухайн нөөц хохирол тооцох хэмжээнд байхгүй байна гэсэн үг. 917 литр секунд гэдэг тоо маань энэ хэмжээн дотроо ашигласан тохиолдолд нөхөн сэлбэгдэх боломждоо ашиглаж болох дээд хэмжээг тогтоосон байгаа.
Монгол Улсын Засгийн газраас баримталж байгаа бодлогын хүрээнд гадаргын ус ашиглалтыг нэмэгдүүлэх концепцийн томоохон өөрчлөлтүүдийг мөрийн хөтөлбөрт тусгаад хэрэгжилт ахицтай явж байгаа. Орхон, Онги төсөл, Хэрлэн, Туул төсөл байна. Энэ дээр нэмээд өнөөдрийн хэмжээнд ус ашиглалтыг зохицуулж байгаа эрх зүйн орчинд усыг хэрхэн зүй зохистой, хэмнэлттэй, шинэ дэвшилтэт техник технологийг хэрэглэж ашиглах вэ гэдэг нь эдийн засгийн хөшүүргээр урамшуулж байгаа гэсэн үг. Нэг ёсондоо шатлан өсгөх хэлбэрээр Засгийн газар усны үнийг нэмэгдүүлдэг энэ эрх зүйн орчныг бүрдүүлсэн байгаа. Энэ нь юу гэж байна вэ гэхээр тухайн батлагдсан нөөцөөс давуулан ашигласан тохиолдолд 50 хүртэл хувиар ус ашиглалтын төлбөрийг нэмэгдүүлж байгаа юм. Тэгэхээр энэ маань бол мэдээж усны нөөцийг зохистой хэрэглэх буюу ашиглах.
Г.Занданшатар: Цахимаар Дашдэмбэрэлийн Бат-Эрдэнэ асуулт асуухаар орсон байгаа. Одоо Салдангийн Одонтуяа гишүүн.
С.Одонтуяа: Тэгэхээр Усны талаар ирүүлсэн мэдээлэлтэй нэлээн танилцлаа. Ялангуяа эрх зүйн орчин бүрдүүлэх чиглэлээр, үнэ тарифын бодлогоор усны хэрэглээг зөв зохистой хэрэглэхэд нэлээд амжилтууд гарсан байна, хийгдсэн байна. Би ард иргэдийн усны эрүүл ахуйн шаардлагын талаар бас асуух гэсэн юм. Өнөөдөр манай улсад хавдрын өвчлөл их өндөр байна. Усны эрүүл ахуйн шаардлага хангасан, хангаагүй дээр иргэд нэлээд шүүмжлэлтэй ханддаг. Тэгэхээр яг ард иргэдийн хэдэн хувь нь эрүүл ахуйн шаардлага хангасан усыг хэрэглэж байна вэ? Ийм тооцоо судалгаа байна уу гэдгийг асуумаар байна.
Дээрээс нь, аж ахуйн нэгжүүдэд үйлдвэрлэлийн зориулалттай усыг нь нийлүүлэх тийм бодлого байна уу? Саарал ус хэрэглэх байдлыг хэрхэн яаж дэмжиж байна вэ? Өнөөдрийн байдлаар энэ аж ахуйн нэгжүүд хэрэглээнийх нь хэдэн хувь нь саарал ус болж чадсан бэ гэдгийг асуумаар байна. Мөн ус бохирдуулагч эх үүсвэрүүд байгаа. Энийг хэрхэн багасгаж ямар үр дүнд хүрэв ээ? Янз бүрийн ариутгал, цэвэрлэгээний технологийг дэвшлийг хэрэглэж байна уу, эсхүл зүгээр гол, ус руугаа ингээд цэвэрлэсэн болоод хийж байна уу гэдгийг асуумаар байна. Ер нь энэ судалгаа, шинжилгээнийхээ зардалд хэр их мөнгө зардаг вэ? Яг усны эдийн засаг, үр ашгийг дэмжих чиглэлээр. Яагаад гэхээр бид шинжлэх ухаанч бодлогогүйгээр энэ усны асуудлыг зөв зохистой зохицуулж чадахгүй байх аа. Тэгэхээр энэ дээрээ зардал мөнгө гаргадаг юм уу?
Хамгийн сүүлчийн асуудал, Улаанбаатар хотын цэвэрлэх байгууламж шинэчлэх ажил ямар түвшинд явж байна вэ? “Мянганы сорилтын корпораци”-тай 350 сая долларын гэрээ хийсэн.
Г.Занданшатар: Уртнасан сайд.
Н.Уртнасан: Одонтуяа гишүүний асуултад хариулъя. Усны судалгаа, шинжилгээний ажилд бол жилдээ 400 сая төгрөгийн төсөв төсөвлөгддөг. Манай усны мэргэжилтнүүдийн жил болгон гаргаж байгаа тооцооллоор жишээлбэл, гүний усны судалгааг бид нар хийхэд жилдээ 750-иас 1 тэрбум төгрөгийн ийм төсөв шаардлагатай байдаг. Сүүлийн жилүүдэд харамсалтай нь 2019-2021 онд ялангуяа гүний усны судалгаа хийх төсвийг бүрэн шийдээгүй, 1 ч төгрөг төсөвлөгдөөгүй ийм байдалтай байдаг. Манай нийт нутаг дэвсгэрийн дөнгөж 15 хувьд нь гүний усны нөөцийн судалгаа хийгдсэн ийм байдалтай байгаа. Манай Монгол Улсын нийт хүн амын 82.5 хувийг ундны цэвэр усаар хангагдаж байна гэсэн ийм судалгаа байгаа. Энэ тоог бид нар 2020-2024 онд Монгол Улсын Засгийн газрын мөрийн хөтөлбөрт 85 хувьд хүргэх ийм бодлого баримталж байгаа.
Саарал ус ашиглахтай холбоотойгоор бол ерөнхийдөө аж ахуйн нэгж, байгууллагууд дээр цэвэрлэх байгууламжийн 50-иас дээш хувь нь бүрэн ажиллаж байгаа. Тодорхой 20-30 хувь нь дутуу ажилладаг, хагас, ажиллахгүй байгаа гэсэн ийм тооцоо судалгаа байдаг. Ер нь 70 орчим хувь дээр нь энэ саарал усыг эргүүлэн ашиглах боломжтой байна гэсэн ийм судалгаа байгаа.
Эрүүл ахуйн шаардлага хангасан усыг ашиглах тал дээр бид нар “Мянганы сорилтын сан”-гаас 260 орчим долларын өртөг бүхий шинэ цэвэрлэх байгууламжийг 2020-2024 онд ашиглалтад оруулахаар ажиллаж байгаа. Энэ төслийн зураг, төслийн ажил бол 92.5 хувьтай байгаа. Энэ 2024 онд ашиглалтад орвол Улаанбаатар хотын цэвэр усны хангамжийн асуудлыг бас нэлээн цогцоор шийдвэрлэх ийм боломж бүрдэнэ гэж ингэж үзэж байна.
Г.Занданшатар: Усны газрын дарга Мягмар.
Ш.Мягмар: Одонтуяа гишүүний асуултад хариулъя. “Мянганы сорилтын сан”-гийн хөрөнгөөр хоёр дахь Компакт гэрээний хүрээнд Америкийн Нэгдсэн Улсаас 350 сая ам.долларын буцалтгүй тусламж үзүүлж байгаа. Энэ хүрээнд гурван том төслийг хэрэгжүүлэхээр зорьж байгаа. Нэгдүгээрт, Улаанбаатар хотын ус хангамжийг газрын доорх ус ашиглан нэмэгдүүлэх; хоёрдугаарт, Төв цэвэрлэх байгууламжаас гарсан бохир усыг гүн боловсруулалт хийж цэвэршүүлэн цэвэрлэж дулааны цахилгаан станцын хөргөлтөд өгөх; гуравдугаарт, усны уян дэд бүтэц, усны засаглалыг бэхжүүлэх гэсэн ийм ажлыг хийхээр төлөвлөж байгаа.
Энэ хүрээнд хийсэн ажлууд бол, өнгөрсөн жилүүдэд Улаанбаатар хотын баруун хэсэг болох Биокомбинат, Шувуун фабрик орчим газрын доорх усны эрэл хайгуулын ажлыг хийж жилдээ 51 сая м.куб ус олборлох ийм боломжтой эх үүсвэрийг шийдсэн байгаа. Цаашдаа энэ ажил бол энэ оны 3 сарын 31-нд гэрээ хийгдэж эхэлсэн. Тэгээд 2026 оны 3 сарын 31-нд буюу таван жилийн хугацаанд хэрэгжинэ.
Төв цэвэрлэх байгууламжийн хувьд бол Хятадын хөнгөлөлттэй зээлээр энэ төв цэвэрлэх байгууламжийг шинэчилж байгаа. Энэ ажлын хүрээнд 250 мянган м.кубын багтаамжтай цэвэрлэх байгууламжийг барьж ашиглалтад оруулна. Ингэснээр хаягдал бохир усыг цэвэрлэх 4943-ын стандартын шаардлага хангасан ийм усыг цэвэрлэн гаргана. Энэ цэвэрлэн гаргасан уснаас “Мянганы сорилтын сан”-гийн хоёр дахь объект болох ус гүн боловсруулах үйлдвэрлэлийн хүрээнд усыг гүн боловсруулж Дулааны цахилгаан станц III, IV станцын хөргөлтөд ашиглана. Ингэснээр хаягдал усыг цэвэрлэж эргүүлэн ашиглаж байгаа ажилд том дэвшил гарна гэж үзэж байгаа.
Г.Занданшатар: Салдангийн Одонтуяа гишүүн.
С.Одонтуяа: Ойлголоо, нэг асуулт дээр тодорхой хариулт өгөөч. Одоо бид нар ус бохирдуулагч эх үүсвэрүүдийг ер нь багасгаж чадаж байна уу? Энэ дээр үр дүн байна уу гэж асуусан. Ариутгал, цэвэрлэгээний технологи нь манайд дээшилж байна уу? Зүгээр, гол ус руугаа цэвэрлэсэн болоод хийгээд байна уу гэсэн энэ асуултад хариулаад өгнө үү.
Г.Занданшатар: Уртнасан сайд.
Н.Уртнасан: Ус бохирдуулсны төлбөрийн тухай хууль бол 2012 онд батлагдсан. 2012 онд батлагдсан цагаасаа хойш 7 жилийн хугацаанд энэ бохирдуулсны төлбөрийг үндсэндээ авч чадаагүй. Үндсэндээ энэ хууль бол хэрэгжээгүй. 2019 онд Ус бохирдуулсны төлбөрийн тухай хуульд нэмэлт, өөрчлөлт орж хүн амын унд, ахуйд хэрэглэж байгаа ус бохирдуулсны төлбөрийг иргэдээс авахгүй байх энэ зохицуулалтыг нэмж хийсэн. 2019 оны шинэ зохицуулалтаар бол аж ахуйн нэгж, байгууллагуудын ус бохирдлын хэмжээг тогтоож төлбөр ноогдуулах ийм үндсэн концепцоор энэ хууль өөрчлөгдсөн.
2020 онд Засгийн газрын хэрэгжүүлэгч агентлаг Усны агентлаг байгуулагдсанаар ус бохирдуулсны төлбөрийг тодорхой хэмжээнд улсын төсөвт төвлөрүүлж эхэлсэн. 2020 онд 83 сая төгрөг төвлөрүүлсэн бол 2021 оны эхний I улирлын байдлаар 256 сая төгрөгийг ус бохирдуулсны төлбөрт авч байгаа. Ус бохирдуулсны төлбөрийг тогтоохдоо хэр хэмжээгээр бохирдуулснаар нь. Бага бохирдуулж байгаа бол бага хэмжээний, ус бохирдлын түвшин өндөр бол тодорхой шатлалтайгаар энэ ус бохирдуулсны төлбөрийг тооцож авч байгаа. Энэ ус бохирдуулсан усыг хэр түвшинд цэвэрлэж, аж ахуйн нэгжүүдэд ямар шаардлага тавьж ажиллаж байгаа талаар Усны газрын дарга Мягмар тодорхой хариулт өгнө.
Г.Занданшатар: Мягмар дарга.
Ш.Мягмар: Одонтуяа гишүүний асуултад хариулъя. Усыг хэрэглэж байгаа болгон тодорхой хэмжээгээр бохирдуулж байдаг. Тухайлбал, хүн шүдээ угаах, нүүрээ угаахдаа усыг тодорхой хэмжээнд бохирдуулж байдаг. Энэ утгаараа хүн амын унд, ахуйн хаягдал усыг цэвэршүүлж байгаа цэвэрлэх байгууламж, сургууль, цэцэрлэг, эмнэлгийн энэ цэвэрлэх байгууламжууд тухайн хаягдал усаа 4943-ыг стандартын шаардлага ханган цэвэршүүлж байвал төлбөрөөс чөлөөлж байгаа. Стандартын шаардлага хангахгүй бол нөхөн төлбөрийг нь ноогдуулж байгаа.
Ер нь ус бохирдуулагч эх үүсвэрүүдийн хувьд бол Төв цэвэрлэх байгууламж өнөөдөр Улаанбаатар хотын хамгийн том бохирдуулагч болоод байгаа. Төв цэвэрлэх байгууламжаас гарсан хаягдал бохир ус маань Туул голын усыг маш ихээр бохирдуулж байгаа. Улсын хэмжээнд байгаа 120 гаруй цэвэрлэх байгууламжийн 47 нь ямар нэгэн хэмжээгээр бүрэн ажиллаж чадахгүй байгаа гэдгийг түрүүн сайд хэлсэн. Цэвэрлэх байгууламжуудын үйл ажиллагааг сайжруулах шаардлагатай байна гэж үзэж байгаа юм.
Уул уурхайн компаниудын хувьд бол тодорхой хэмжээгээр хаягдал бохир усаа хаягдлын сандаа төвлөрүүлж тунгаах болон механик аргаар цэвэршүүлж эргүүлэн ашигладаг ийм байгаа. Хоногт 50 м.куб хүртэлх бохир ус гаргаж байгаа аж ахуйн нэгж, байгууллага, сав газрын захиргаад хоногт 50 м.куб-аас их буюу аюултай бохирдуулах бодис гаргаж байгааг нь Усны газраас дүгнэлт гарган хяналт тавин ажиллаж байна.
Г.Занданшатар: Эрхэм гишүүн Дашдэмбэрэлийн Бат-Эрдэнэ, цахимаар.
Д.Бат-Эрдэнэ: Та бүхнийхээ энэ өдрийн амар амгаланг эрж мэндчилж байна. Өнөөдөр маш чухал сэдвээр бид нар бас энэ мэдээлэл сонсож байна. Монгол Улсын Ерөнхий сайд уг нь энэ мэдээллийг хийх болов уу гэж хүлээлттэй байлаа. Тэгэхээр яахав, нэгэнт мэдээлэл хийсэн юм чинь бас хэд хэдэн асуулт байна. Дэлхийд дулаарал явагдаж байна, Монголын говийн цөлжилт нэртэй болчихлоо шүү дээ. Зөвхөн Монгол гэхгүйгээр Хятад, Солонгос, Япон мэддэг болсон. Монголын говийн шороо гэж нэрлэдэг болсныг цөмөөрөө мэдэж байгаа. Энэ асуудал дээр бид нар онцгой анхаарах ёстой.
Өнөөдөр яахав, эдийн засаг маань багахан байна. Цаашдаа зайлшгүй тэлэх шаардлагатай байна. Монголынхоо эдийн засгийг гурав дахин тэлж байж, бид бүхэн улс төржилт нь ийм халуурахгүйгээр хүн ард нь тайван амьдрах ийм бололцоо бүрдэнэ гэж үздэг. Тийм учраас бидний гол экспорт бол уул уурхайн бүтээгдэхүүнүүд рүүгээ ус аваачиж байж нэмүү өртгийг үйлдвэрлэнэ гэдгийг цөмөөрөө мэдэж байгаа. Гэтэл яг өнөөгийнхөө хэрэглээгээр, энэ удахгүй хоёр, гурав дахин нэмэгдэнэ гэж ярьж байгааг цөмөөрөө мэдэж байгаа. Энэ үед бол говьд усгүй болно, энэ төслүүд зогсоно. Бидний ноогдол ашиг авах гээд байгаа, мөн аваад байгаа энэ төслүүд маань зогсонги байдалтай болно. Энэ асуудал дээр ямархуу бодлого баримтлах юм бэ? Говьд яаж ус аваачих юм бэ? Өнөөдөр төсвийн хөрөнгөөр явахгүй нь ойлгомжтой боллоо шүү дээ. Тэгэхээр энийг явуулах концепцоо өөрчилмөөр байна. Усны бодлого дээрээ концепцоо өөрчлөөд, төсвийн хөрөнгөөр явдаг биш, энэ төслүүдээ бизнесийн төсөл болгомоор байна. Хөрш орнуудаа татан оролцуулмаар байна. Болохгүй байгаа юмыг нь өөрчилж явуулахгүй бол болохгүй чигээрээ энэ чинь 10, 20 жил ингээд явчихлаа шүү дээ. “Оюу толгой”, “Тавантолгой” гэсэн төслүүдээ л бид нар тэлж байж Монголын эдийн засаг тэлнэ. Нэг хүн амд ноогдох ядаад 10 мянган доллар хүрэх юм бол бид бүрэн арай гайгүй тайван амьдрах болно шүү дээ. Энэ бүхэн дээр манай ус өөрөө маш чухал байгаа юм.
Энэ дээр усны бодлого дээрээ бид нар үндсэн өөрчлөлт хийхгүй бол үндсэн баримтлах чиглэлүүд чинь хэвээрээ л байна шүү дээ, хэдэн жилийн өмнө ярьж байсан. Би 2020 онд бас шинэ Засгийн газар томилогдож байхад Оюун-Эрдэнэ сайдаас Хэрэг эрхлэх газрын дарга болоход нь. Тэр яригдаж байгаа юм яг хэвээрээ л байж байна. Энэ асуудал дээрээ ямар концепцийн өөрчлөлтүүд хийх юм бэ? Газрын гүний усыг ашиглах асуудал дээрээ онцгой анхаарахгүй бол болохгүй ээ. Газрын гүний ус нь цэнгэг байгаа тохиолдолд, ундны ус хэрэглэх тохиолдолд ашиглаж болохгүй гэсэн тийм нэг эрх зүйн баримт бичиг 2010 оны Үндэсний аюулгүй байдлын зөвлөмжид байдаг байх. Энэ талаар бас тодруулга авмаар байна. Тэгээд говь руу усаа хэрхэн яаж аваачих вэ? Энэ дээр бас тодорхой хариултуудыг өгмөөр байна. Концепцоо өөрчлөхгүй бол төсвийн хөрөнгөөр ингэж явахгүй ээ. Бизнес төсөл болго оо. Хоёр хөршөө татан оролцуул аа, Оросуудыг оролцуул аа, Хятадуудыг оролцуул аа. Хувийн хэвшилтэйгээ хамтар аа. Энэ тал дээр Ерөнхий сайдаас сонсмоор байсан юм. Тэгээд хариулт авъя даа.
Г.Занданшатар: Уртнасан сайд.
Н.Уртнасан: Бат-Эрдэнэ гишүүний асуултад хариулъя. Уул уурхайн нэмүү өртөг шингээсэн бүтээгдэхүүн үйлдвэрлэх, эдийн засагт эдийн засгийн үр ашигтай томоохон төслүүдийг дэмжих энэ ажилд бол байгаль орчин, аялал жуулчлалын салбар бусад эрчим хүч, уул уурхайн салбаруудтай бодлогын хувьд нэгдмэл байж салбар дундын зохицуулалт хийж ажиллах шаардлагатай гэдэг дээр би санал нэг байгаа. Олон зориулалттай усан сан, усан цахилгаан станцын төслийн хөрөнгө оруулалтын тооцооллыг бид нар “Хөх морь” төслийн хүрээнд Монгол орны томоохон 10 гол дээр 33 байршилд 10 цогцолбор барьж болох юм гэдэг ийм төсөөлөл хийсэн байгаа. Яах аргагүй, энийг бол төсвийн хөрөнгөөр шийдвэрлэхэд боломж бололцоо байхгүй. Энийг яг Бат-Эрдэнэ гишүүний хэлж байгаачлан бизнесийн төслүүд болгох тал дээр бид бусад салбар эрчим хүч, уул уурхайн салбаруудтай нягт хамтарч ажиллаж, энэ төслүүдийг тодорхой хугацаанд урагшлуулах шаардлагатай гэж үзэж байгаа.
Манай энэ “Хөх морь” төслийн төсөөллийг боловсруулсан эрдэмтэн, судлаачдын тооцооллоор бол энэ төсөл цогц хэрэгжихэд 8-10 жилийн хугацаа шаардлагатай гэсэн ийм тооцооллыг гаргаж байгаа юм. Энэ төслүүд бас бага хэмжээний өртөгтэй биш. Хамгийн бага хэмжээний өртөгтэй төсөл нь 90 сая доллараас эхэлж байгаа. Хоорондын говь руу ус татах шугам хоолойг барих төсвүүд нь хүртэл нэлээн өндөр өртөгтэй ийм төсвүүд байгаа. Сайншандын Аж үйлдвэрийн парк руу бид нар хамгийн ойрын төсөл нь “Хэрлэн тоонот” төсөл. Энэ төслийн техник, эдийн засгийн үндэслэл боловсруулагдсан байгаа. Мөн Орхон, Онги төслийн техник, эдийн засгийн үндэслэл боловсруулагдсан ийм байдалтайгаар шийдвэрлэгдсэн байгаа.
Цаашдаа бид нар хувийн хэвшлүүдийг энд татан оролцуулах, хөрш орнуудтайгаа энэ том мега төслүүдийг хамтран хэрэгжүүлэх тал дээр илүү санаачилгатай ажиллах ёстой. Байгаль орчин, аялал жуулчлалын яамнаас гадна томоохон бүтээн байгуулалт хийж байгаа компаниуд, Эрчим хүчний яам, Уул уурхайн яамдтайгаа бид нар хамтран хэрэгжүүлэх тал дээр нэгдмэл байр суурьтай байж энэ төслүүдийг бас урагшлуулах шаардлагатай гэж үзэж байгаа.
Хууль, эрх зүйн зохицуулалтын талаар Хуулийн хэлтсийн дарга Хэрлэнчимэг тодорхой хариулна. Ер нь бид нар цаашдаа говийн бүсэд уул уурхайн үйлдвэрлэлийг эрхлэхэд гүний усыг ингээд ашиглуулаад яваад байх уу, үгүй юу гэдэг дээр тодорхой шийдэл гаргах ийм шаардлага үүсчихсэн байгаа. Энэ дээр бүх салбарынхан анхаарал төвлөрч, нэгдмэл байр суурьтай байгаа байх гэж ингэж бодож байгаа юм. Ер нь цаашдаа гадаргын усны энэ судалгааг хийх, гадаргын усны энэ мега төслийг эхлүүлэхээс нааш говийн усны.
Г.Занданшатар: Дашдэмбэрэлийн Бат-Эрдэнэ гишүүн тодруулъя.
Д.Бат-Эрдэнэ: Загийн хоолойн гүний усыг ашиглах талаар бас Засгийн газар дээр ярилцсан байгаа юм байна. Энэ цэнгэг ус байгаа. Ундны ус. Ундны усыг үйлдвэрлэлийн хэрэгцээнд хэрэглэх тал дээр яг эрх зүйн хувьд бүрэн боломжууд байгаа юу? Хэрэглэсэн тохиолдолд үнээ яаж нэмэгдүүлэх вэ? Хэдийд цаашаа газрын гүний усны үнийг нэмэгдүүлж, аажмаар зогсоож байж энэ гадаргынхаа усыг татах асуудал дээр энэ ус хэрэглэх хөрөнгө оруулагч нар чинь өөрсдөө хувь нийлүүлээд хөрөнгө оруулаад Монголд ашигтай төсөл болно. Тэгэхгүйгээр энэ төсөл явахгүй гэдгийг манай Засгийн газрын нөхдүүд маань сайн ойлгож ажиллаарай. Энэ дээр тодорхой саналууд байгаа. Геополитикоос болоод болохгүй байна гэдэг асуудлуудыг тэр хөршүүдтэй л хамтраад шийднэ шүү дээ. Гэх мэтийн гаргалгаа гаргахгүй бол сонгууль болоод асуудал шийдэхгүй өнгөрөөд байна гэдгийг анхаараарай.
Г.Занданшатар: Гүний усыг ашиглах эрх зүйн орчин ямар байгаа вэ? Оюу толгой гүний ус ашиглаж байгаа. Загийн хоолойд Цагаанцавыг ашиглах талаар Засгийн газрын ямар шийдвэр гарсан юм бэ? Хэдэн км явчихаад байгаа вэ гээд янз янзын юм яригдаад байгаа шүү дээ. Эд нар дээр тодорхой хариулт өгмөөр байна.
Мягмар, 92 дээр.
Ш.Мягмар: Бат-Эрдэнэ гишүүний асуултад хариулъя. 2010 онд батлагдсан Үндэсний аюулгүй байдлын үзэл баримтлалд газрын доорх цэвэр цэнгэг усыг үйлдвэр, уурхайн зориулалтаар ашиглахыг хязгаарлна гэж заасан. Үүний дагуу тодорхой хэмжээний орд газруудыг орон нутгийн болон тусгай хэрэгцээнд аваад байгаа. Тухайлбал, Өмнөговь аймгийн нутаг дахь Балгасын улаан нуурыг орон нутгийн тусгай хэрэгцээнд авсан. Сая таны хэлж байгаа Засгийн усны хоолойн газрын доорх усны ордыг 2017 онд Дэлхийн банкны санхүүжилтээр усны эрэл хайгуулын ажлыг хийсэн. Одоо бол “Эрдэнэс-Тавантолгой”-д ашиглуулахаар төлөвлөж байгаа.
Түрүүн хэлсэн, Адьшаа гишүүн бас асуусан. 2025 он гэхэд газрын доорх ус ашиглуулахгүй байх боломж бий юу гэж. Эхний ээлжинд нөөц нь тогтоогдсон газрын доорх усаа ашиглая, тэр боломж нөөцийнх нь хүрээнд. Алдсаа Хэрлэн, Орхон зэрэг томоохоно төслүүдээрээ гадаргын усыг аваачиж ашиглая гэсэн ийм бодлогыг баримталж байгаа. Загийн усны хоолойд бол 63.5 литр/секундыг эхний ээлжинд ашиглана. Дорноговь аймгийн Мандах суманд байгаа Цагаанцавын газрын доорх усны ордын эрэл хайгуул бол 1970-аад оны сүүлээр хийгдсэн. Энд 800-1100 литр/секундын усны нөөц байгаа. Одоо бид нар 800 литр/секундээс тодорхой хэмжээний усны нөөцийг зэс хайлуулах үйлдвэр болон бусад хэрэгцээнд өгөхөөр бас төлөвлөж байгаа. Энэ талаар Уул уурхай, хүнд үйлдвэрийн яамтай бас ярилцаж байгаа.
Ер нь газрын доорх цэнгэг усны ордуудыг ихэвчлэн хүн амын унд ахуйд ашиглах зорилго бодлогыг бид нар барьж байгаа. Усны төлбөрийн хувьд бол гадаргын усны ашиглалт харьцангуй хямд байх, газрын доорх ус ашиглавал өндөр үнэтэй байхаар ингэж зохицуулсан байгаа. Монгол орны улсын усны менежментийн төлөвлөгөөнд ус ашиглах.
Г.Занданшатар: 92 дугаар микрофоныг нэмж өгье. Мягмар гүйцээгээд хариулчих.
Ш.Мягмар: Улсын усны менежментийн төлөвлөгөөнд ус ашиглах зохицуулалтыг хийсэн байгаа. Нэгдүгээрт, хүн амын унд, ахуйн усыг чанарын шаардлага хангасан баталгаатай, хүртээмжтэй усаар хугацаанд нь хангах. Хоёрдугаарт нь, Монгол орны уламжлалт мал аж ахуй, газар тариаланг усаар хангах. Гуравдугаарт, улс орны томоохон бүтээн байгуулалтын стратегийн орд газрууд болох үйлдвэр, уурхайг усаар хангах. Дөрөвдүгээрт, байгалийн тэнцлийг хангах усыг заавал байгальд нь үлдээх. Тавдугаарт, усны зөв менежмент хийх, усны засаглалыг бэхжүүлэх гэсэн ийм үндсэн зорилтын хүрээнд үйл ажиллагаагаа явуулж байгаа.
Таны хэлснээр хөрш орнуудыг хилийн усны асуудлаар бид нар ОХУ, БНХАУ-тай хилийн усны гэрээ хэлэлцээрийн хүрээнд усыг ашиглах, хамгаалах асуудлыг шийддэг. ОХУ-ын зүгээс бол Сэлэнгэ мөрний сав газарт барихаар төлөвлөж байгаа Монгол орны усан цахилгаан станц, усан цогцолборууд дээр хориг тавиад байгаа. Тухайлбал, Сэлэнгэ мөрөн бол Байгаль нуурын том цутгал. Байгаль нуур бол дэлхийн өөрийн өв гэдэг утгаараа дэлхийн өвийн оронд хандсан. Өнөөдрийн байдлаар Эгийн гол, Шүрэн зэрэг Сэлэнгэ мөрний сав газарт барихаар төлөвлөсөн усан цахилгаан станц, усан цогцолборуудын талаар бүс нутгийн байгаль орчны үнэлгээ, стратегийн үнэлгээ хийсний дараа эрдэмтэн судлаачдын судалгааг үндэслэн шийдвэр гаргая гэдэг тал дээр улсын байр суурь байгаа. Хэрлэн, Булган зэрэг голууд бол БНХАУ руу урсан гардаг. Хэрлэн голын хувьд бол 2018 онд бас их ган гачиг болсон. 2018 онд нэг удаа тасарсан байгаа. Хэрлэн гол дээр урсцын тохируулга хийх талаар Хятадын талд хилийн усны гэрээ хэлэлцээрийн хүрээнд танилцуулсан. Гэхдээ нэлээн тооцоо судалгаа хийж байж хийх нь зүйтэй гэдэг байр суурийг Хятадын тал илэрхийлсэн байгаа юм.
Ингээд эдгээр төслүүд дээр Орхон, Хэрлэн зэрэг голууд дээр урсцын тохируулга хийх боломжтой хэд хэдэн хувилбаруудын судалгаа, техник, эдийн засгийн үндэслэлийг урьдчилсан байдлаар гаргасан. Энэ ажлыг хийхдээ төр дангаар хийх боломжгүй. Тэгэхээр төр, хувийн хэвшлийн түншлэлийн хүрээнд хийх нь тохиромжтой гэж үзэж байгаа. Усны тухай хуульд бол ус бол стратегийн түүхий эд, үнэт баялаг гэж заасан учраас бид энэ стратегийн түүхий эдийг төрийн байгууллагын зохицуулалтаар нийтээр ашиглана гэсэн бодлогыг баримтлан ажиллаж байна.
Г.Занданшатар: Улсын Их Хурлын гишүүд асуулт асууж, үг хэлж дууслаа. Энэ усны асуудал бол дэлхий нийтийн төдийгүй Монгол Улсын хамгийн тулгамдсан асуудлын нэг ээ. Онцгой ач холбогдол өгөх шаардлагатай. Монгол Улсын Их Хурлын 2010 оны 24 дүгээр тогтоолоор батлагдсан “Ус” үндэсний хөтөлбөрийн хэрэгжих хугацаа энэ онд дуусаж байгаа. Тэрний хэрэгжилт, үнэлгээний талаар тодорхой дурдаж, цааш “Ус” үндэсний хөтөлбөрийг үргэлжлүүлэх талаар ярьсангүй ээ. 2016-2021 онд 200 цооног шинээр өрөмдөж, гүний усны хяналт шинжилгээ, үнэлгээг хийх ёстой. 150 одоогийн цооногт хяналт шинжилгээ, үнэлгээнүүд хийгдэж байх ёстой. Усны нөхцөл байдал, одоо хэчнээн гол, горхи ус, нуур цөөрөм ширгэж байгаа, нөхцөл байдал ямар байгаа, хур тундасны хэмжээ хэдэн хувиар буурсан юм бэ?
Энэ бүхэнд томоохон нухацтай дүгнэлт хийж байж, ус алтнаас ч үнэтэй болж магадгүй энэ цаг үе дотор “Ус” үндэсний хөтөлбөрийг шинэчлэн батлахаар энэ хүрээндээ усны үндэсний бодлого, төр, хувийн хэвшлийн түншлэлийн хамтын ажиллагаа, Өмнийн говийн уул уурхай болон бүтээн байгуулалтад усны хэрэгцээ шаардлагыг шийдэх асуудал. Тэр битгий хэл одоо “Оюу толгой”-н гүний ус хэчнээн хэмжээгээр хорогдож байгаа тэр тайлангууд, илүү нарийвчлалтай, илүү бодлоготой байхгүй бол Усны агентлаг шинээр байгуулсан, өмнөх Засгийн газрын үед бид нар. Хариулж байгаа байдал хангалтгүй байна шүү. Тэгж үзэж байгаа, тэгж бодож байгаа гэж яриад байх юм. Та нарын үзэж байгаа, бодож байгаа чинь бол бодлого биш шүү дээ. Тийм шийдэл, тийм гаргалгаа, тийм асуудал шийдсэн байх ёстой.
Ингээд үдээс хойших нэгдсэн хуралдаанаар Усны нөөц ашиглалтын өнөөгийн байдал, цаашид авч хэрэгжүүлж байгаа арга хэмжээний талаар Засгийн газрын мэдээллийг сонслоо.
Өнөөдрийн нэгдсэн хуралдаанаар хэлэлцэх асуудал дууссан тул хуралдаан өндөрлөснийг мэдэгдье.
Дууны бичлэгээс буулгасан:

